
№35 жалпы орта білім беру мектебі,бастауыш сынып

       Дүниежүзілік озық тәжірибелерге сүйеніп, жаңа типті оқыту, яғни  әр баланың табиғи қабілетін дамыту үшін қолайлы жағдай жасай отырып, оны жан-жақты дамыту керек. Сол себепті қандай мектеп болсын инновациялық үрдіс сатысынан өтпей дамуы мүмкін емес. Қазақстан Республикасының Білім туралы Заңында оқыту формасын, әдістерін, технологияларын таңдауда  көп нұсқалылық  қағидасы бекітілген, бұл білім мекемелерінің мұғалімдеріне, педагогтарына өзіне оңтайлы нұсқаны қолдануға, педагогикалық процесті кез келген үлгімен, тіпті авторлық үлгімен құруға мүмкіндік  береді.   

      Қазіргі білім жүйесінің стратегиялық мақсаты - жоғары білімді бәсекелестік қабілеті  мол шығармашыл тұлға қалыптастыру үшін қолайлы жағдайлар жасау болып табылады. Қазіргі мектептерде балалар белгілі білім мен білік алып қана қоймай, алған үлгі-өнегені өмір бойы пайдалана білуі тиіс. 
Балаларды ерте жастан ізденушілік-зерттеушілік қабілеттерге баулыған сайын,олардың таным белсенділіктерін кеңірек аша түсеміз.Біз осы оқушыларымыз арқылы Қазақстанның болашақ интеллектуалды шығармашылық әлеуетін қалыптастырамыз.

Оқушылардың психикалық ,физиологиялық жас ерекшеліктеріне сүйенсек,кіші мектеп жасындағы оқушылардың таным қызығушылығы мен белсенділігі өте шапшаң дамиды.

Танымдық қабілеттерін жүйелі дамытып отырса ,бастауышты бітіруші оқушы өздігінен зерттеуге,ізденуге бейімделген тұлға ретінде белсенділік таныта алады.

8-9 жас аралығындағы балалар қоршаған орта ,табиғат,қоғам туралы таныса отырып, өздерін толғандырған сұрақтарына жауап іздей бастайды.

11-12 жастағы балалар өздерін қызықтыратын,жұмбақ әлем туралы өзінше зерттеу жүргізе бастайды.Өйткені осы жас шамасындағы балалар қоғамда болып жатқан әртүрлі оқиғалар мен жағдаяттардың өзара байланыстары мен заңдылықтарын түсінуге тырысып,таным қабілеттері арта түседі.

Осы іздеу,тану жұмыстарын жергілікті аймақтық компоненттерден бастау,әр баланың «кіші отаны» өз  отбасы ,оның мүшелеріне деген сүйіспеншілікке сүйене отырып,өз көшесіне,қаласына,өлкесіне,Отанына деген үлкен сезім-патриоттық сезім туары сөзсіз.  
Мектепте алған білім баланың шығармашылылық әлеуетін дамытуға мүмкіндік беріп, оны өнімді, шығармашыл, өзіндік ойлауға үйретуіміз тиіс. Оқушылардың өздерінің туып-өскен жерлері туралы жан-жақты білуі,олардың қоршаған ортаға, туған жерге деген адами көзқарастарын қалыптастыратындығын айтқым келеді.Өйткені әр адамға өз туған жері ыстық көрінеді. «Өзге жерде сұлтан болғанша ,өз жеріңде- ұлтан бол» дегендей өзі өскен ортаның табиғатын аялауға,күтуге,туған жерге деген сүйіспеншілік қасиетін бойға сіңіру арқылы Отанға деген махаббатын оята аламыз.

Бұл нәзік сезім өте сезімталдықпен  бойға бірте-бірте сіңірілу қажет.Ендеше мектеп табалдырығын жаңа аттаған бүлдіршіннің Абай сөзімен айтқанда бірнәрсе үйренсем,көрсем,білсем деген белсенділіктерін өшіріп алмай осы қасиеттеріне сүйеніп, өздері ойлап,қорытындылай алатындай ,өз жұмысының жемісін көре алатындай танымы мол тапсырмаларды дұрыс беруіміз шарт.

Ол тапсырмалар күнделікті бала көріп, естіп жүрген мәліметтерді толықтыру,топтау, саралау, қорытындылаудан тұрады.

1.Өз ата-анаңның мамандығы туралы біліп,ол өз жұмысында немен айналысатынымен таныс.

2.Сен қай көшеде тұрасың?Неге  сол көшеге ол есім берілген?

3.Қала маңында қандай ауылдар бар?Сен олар туралы қайдан білдің?

4.Өзіңнің үйден мектепке дейінгі аялдамалар аттарын біліп ал,неге олай аталған  себептерін анықта.

Міне, осындай тапсырмалар басқа пәндермен кіріктіріліп,тіл сабақтарында сөйлемдер, мәтін, шығарма, мазмұндама жазуға пайдалынылады.

1-сыныпта жер-су аттарының бас әріппен жазылатындығын бекітуде,оқушыларға қала маңындағы,облысымыздағы жер-су аттарын қатыстырып шағын әңгіме жазу тапсырылды.Сонда жазған оқушылар жұмыстарынан үзінді келтіре кетейін;

*Менің атам мен әжем Павлодар қаласына қатысты Кенжекөл ауылында тұрады.Оларға мен әр демалыс сайын барып тұрамын.Онда менің Мойнақ деген итім бар.Оларды мен жақсы көремін. /Айдана/

*Менің нағашыларым Қашыр ауданының Қызыл таң ауылында тұрады.Ол ауыл Ертіс өзені бойында орналасқан.Нағашы атам мені қарақат теруге апарады. /Жарқын/  

 *Менің әкем – Екібастұз қаласының тумасы.Екібастұз-көмір өндіруден мол өнім алып отырған өлке.Оның Майкөбе,Айбике,Байет сияқты кіші көмір бассейндері бар.
Дүниетану пәніндегі «Мекенжай»тақырыбын бекіту мақсатында тапсырылған жұмыстарды оқушылар аса зор ынтамен орындап келді.

Махмет Қайырбаев көшесі №106 үйінің кішкентай тұрғыны Толеуханов Мұсылманбек  қаламыздың мақтанышы -Мәшһүр Жүсіп атындағы мешіт орналасқан көшеде тұратынын мақтан тұтатынын жазған. 
Жерлесіміз Ұлы Отан соғысының Батыры-Қанаш Камзин көшесінде тұратын Дильназ Ұлы жеңістің 65 жылдығына орай өз көшесінің тұрғыны ретінде батыр атасы туралы мәліметтерді көп жинақтаған реферат жазды.
        Математика сабақтарында ауыл аттары,ата-аналарының жұмыстарындағы мәліметтер қолданылып,есептер құрауда пайдаланады.  

* Обылысымыз 2100 километрге созылып жатыр.
* Павлодардан Баянауылға дейін 217 километр.

* Павлодар облысында Кеңес Одағының батыры атағын алған 22 жерлес батыр аталарымыз бар.

* «Достық»үйінде 19 ұлт пен ұлыстардың орталықтары орналасқан.  

            Осы мәліметтер жинақталғаннан кейін, оқушылар жергілікті жердегі өлкетану мұражайына барып, өздері ашқан жаңалықтарына қосымша мағлұматтар алып, қызыға түседі.

Оқушыға білім қорын берумен бірге оқытудың жаңа технологияларын қолданудың көмегімен оның зерттеушілік, ізденушілік, өз бетінше жұмыс жасау дағдыларын қалыптастыруды көздейді.
Мысалы: «Менің анам-корректор» деген реферат жазу арқылы Жеңіс Айжан  анасының мамандығы туралы мағлұмат ала отырып, «Сарыарқа самалы»газетінің оқырман қауымға жеткізуде өз анасының да үлесі барына мақтанады.Осылай өз жүрегіне таныс жұмыспен танысу Айжанды іздену-зерттеушілік жұмыстарға қызықтыра түседі.
 «Бұрымды қыз»атты шығармашылық жұмыс өзінің бұрымы,оның күтілімі,ұзындығы,шаш үлгілері жайлы өз тәжірибесімен бөліскен Пазылбек Ботакөз өз ой пікірін анық ,нық жеткізе алды.Шашты қимай өсіре беруге өз құрбыларын шақырды. 
 «Мен қалам жайлы не білем?» айдарымен берілген тапсырмалар өзі тұратын көшелері,қаламыздағы балаларға арналған ойын-сауық орталықтары мұражай,кинотеатр,демалыс бақтары   туралы тың мәліметтерді  реферат, баяндама түрінде жаза бермек.

Дүниетану пәні- экологиялық, аймақтық, өлкетану жұмысымен тығыз байланысты. Мысалы: «Туған өлкем-Баянауылым», «Ауылымның ауасы қандай?!» атты зерттеу баяндамалары оқушы үшін қызықты да қиын болды. Себебі: кіші мектеп жасындағы оқушы үшін  жергілікті әкімшіліктен, өлкетану мұражайынан деректер  алу үлкен адамдардың көмегінсіз мүмкін емес. Сондықтан зерттеу жұмыстарына ата-ана жағынан демеушілік қажет болды.

Жергілікті компоненттерді сабақтарда дамыта оқытудың негізгі мақсаты -  оқушылардың белсенділігін арттыра отырып, өздігінен  оқуға үйрету. Біз оқытып, тәрбиелеп отырған тұлға қоршаған әлеуметтік ортамен тікелей байланысы бар белсенді, әрекетшіл жан. Әрбір  адамда табиғат берген өзіне тән ерекшеліктері негізінде әлеуметтік орта туралы  көзқарастар, өзін танып білу, белгілі бір құбылысты бағалай алу эталондары, өзіндік ішкі позициясы, адамдарға деген қарым-қатынасы, құбылыстар мен әр түрлі өмірлік факторларға көзқарасы қалыптаса бастайды. Тұлғаның ішкі позициясының негізінде оның болып жақтан құбылыстарды қабылдауы немесе қабылдамауы сияқты әрекеттер қалыптасады. Сондықтан тұлғаның психикалық дамуын сыртқы орта жағдайлары мен факторларынан бөліп алып қарауға болмайды. Бұдан шығатын қорытынды: тәрбиеленуші ұрпақтың нәтижелі дамып, қалыптасуына тек ішкі-сыртқы жағдайлар ғана емес (мұғалімнің педагогикалық шеберлігі, іскерлігі, оқу бағдарламасының құрылымы, оқулықтар, оқу құралдары, оқыту әдістері, техникалық құралдар және т.б) ішкі жағдайлар да (ақыл-ойының даму деңгейі, оқуға қарым-қатынасы, өз ойын ұйымдастыра алу ерекшелігі) тікелей әсер етеді.

